
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

СИМОНЫ ААВ

	Яг арван хоёр цаг болоход сургуулийн хаалга цэлийтэл нээгдэж, дүрсгүй хүүхдүүд бушуухан гарах гэж яаран чихцэлдсээр дайран гарч ирцгээв. Харин тэд өдөр бүр үдийнхээ хоол идэхээр тал тал тийшээ тарж, гэр гэр лүүгээ гүйцгээдэг шигээ сарниж явсангүй сургуулиас хэдхэн алхмын тэртээ бөөн бөөнөөрөө цуглараад ямар нэг юм шивнэн ярьцгаана.

	Бланшоттын хүү Симон өнөө өглөө анх сургуульд ирсний улмаас ийм хэрэг болжээ. Бланшоттын тухай эцэг эхийнхээ ярилцаж байхыг хүүхдүүд сонсдог байжээ. Тэр эмэгтэйг газар сайгүй эелдэг сайхан хүлээж авдаг боловч эхчүүд нь хоорондоо мөнөөхөн эмэгтэйг зэвүүцэн ярьцгаадаг байсныг хүүхдүүд санамсаргүй тусган авчээ.

	Симон, хүүхдүүдтэй хамт тосгоны гудамж, голын хөвөөгөөр явж, тоглодоггүй, үргэлж гэртээ суудаг байсан болохоор хүүхдүүд түүнийг сайн таньдаггүй байв. Тийм дээрээс ч хүүхдүүд түүнийг гадуурхдаг байжээ. Тэгээд одоо нэлээд юм мэдсэн шинжтэй, нүдээ залирхаг анивчуулан ярьж байгаа арван таван настай төрхгүй жаалын үгийг гайхан сонсоцгоож, бах тав нь ханасан мэт бие биедээ давтан хэлцгээж байгаа нь энэ буюу.

	— Дуулж байна уу... Симонд... түүнд чинь аав байхгүй юм шүү дээ! гэлцэнэ.

	Долоон найм орчим настай, цонхигор цагаан царайтай цэвэрхэн хувцастай бөгөөд ичимхийн харгайгаар бараг мангуу юм шиг болчихсон Бланшоттын хүү Симон сургуулийн үүдэн дээр гарч ирэв.

	Симон гэртээ харих ёстой байсан боловч нөхөд нь хоорондоо шивгэнэлдэн, шогч хүүхдийн зэвүүн доогтой харцаар ширтэцгээж, улам улам ойртсоор бараг битүү бүслээд авцгаажээ. Өөрийг нь яах гэж байгааг мэдэхгүй бачимдаж гайхсан Симон тэдний дунд хөдлөхгүй зогсоно. Шинэ мэдээ сонсгож, амжилтдаа бахархсан нэг жаал, Симоноос асуусан нь:

	— Байз хө, нэр чинь хэн гэдэг вэ?

	— Симон гэдэг.

	— За тэгээд цааш нь? гэж нөгөө жаал асуув.

	Мань хүү бүр бажгадчихаад:

	— Симон гэдэг гэж давтан хэллээ.

	— Ямар нэг Симон байдаг л байж... Харин чиний овог чинь хэн бэ? «Бас л Симон уу?» гэж өнөөх жаал хашхирлаа.

	Симон нулимсаа барьж ядан:

	— Миний нэр Симон гэдэг гэж гурав дахь удаагаа давтан хэлэхэд хүүхдүүд инээлдэж, өнөөх жаал онгирон өгүүлсэн нь:

	— За, харцгааж байгаа биз, энэ чинь аавгүй юм байна шүү дээ! гэв.

	Аавгүй хүүхэд байна гэдэг ер бишийн, хачин явдалд хүүхдүүд гайхчхаж, тэр жаал, хүүхдүүдэд ямар нэгэн үзэгдээгүй ёсон бусын гайхал мэт санагдсан бөгөөд эхчүүд нь Бланшоттыг сэжиглэдэг шиг урьд өмнийн нь өнөөх үл ойлгогдох сэжиглэл тэдний сэтгэлд сэм орж цөм нам гүм болов.

	Ангижиршгүй зовлонд дарагдсан Симон хүү унахгүйн тулд модонд наалдаж, өөрт нь аав байхгүй, бий болох ч үгүй юм шиг ярилцаж байгаа тэр аймшигт гүтгэлгийг няцаах гэсэн боловч хэлэх үг олдсонгүй.

	Царай нь цонхийж цайсан Симон эцсийн бүлэгт зориг орж хашхиран өгүүлсэн нь:

	— Худлаа, над аав бий! гэв.

	— Тэр чинь хаана байгаа юм бэ? гэж өнөөх л дүрсгүй жаал асуув.

	Симон юу гэж хариулахаа мэдэлгүй, дуугүй болов.

	Хүүхдүүд машид хөхиүн инээлдэв. Тэд бол хээр талд нутагтай агаад түмэн бодист ойр дөт байдгаас гадна шар хадсан шувууг торонд хөөж оруулаад азарган тахиагаар бариулдаг хэрцгий зантай хүүхдүүд юм. Нэгэн бэлэвсэн эхнэрийн хүү бөгөөд бас л үргэлж ээжтэйгээ хоёулхнаа байдаг жаал хажууд нь зогсож байхыг Симон гэнэт ажиглаад:

	— За хө, чамд ч гэсэн аав байхгүй шүү дээ! гэв.

	— Үгүй, над аав бий л дээ! гэж тэр жаал хариулав.

	— Тэр чинь хаана байгаа юм бэ? 

	— Нас барсан юм. Миний аав булшин дотор хэвтэж байгаа! гэж тэр жаал бахтай хэлэв.

	Бөөгнөрсөн төрхгүй олон хүүхэд аав нь нас барьж булшнаа оршуулагдсан тэр жаалыг талархан өргөмжилж нөгөө огт эцэггүй хүүхдийг доромжилж байх далим болсон мэт жив жув гэлцэх ажээ. Тэгээд олонх нь бүдүүлэг зан авиртай, архичин хулгайч эхнэрээ зовоогч эцэгтэй тэдгээр дүрсгүй жаалууд бол, хууль ёсны хүүхдүүд мөн бөгөөд хууль ёсны биш хүүхдийг багалзуурдах гэсэн мэт улам бүр ойртсоор байгаа нь ийн бүлгээ. 

	Симоны өмнө зогсож байсан нэг хүүхэд түүнийг дооглож, өөдөөс нь хэлээ гаргаад хашхирсан нь:

	— Ээ еэ, чамд аав байхгүй! Аав байхгүй! гэхэд Симон тэр жаалын үснээс хоёр гараараа базаж аваад, хацар дээрээс нь хазаж, өшиглөж эхэллээ. Ингээд зодоон үүсэв. 

	Тэр хоёрыг салахад хөх няц болтлоо зодуулж, хувцас нь урагдсан Симон, баяртайгаар алга ташиж байгаа бөөн хүүхдийн дунд хэвтэж байв.

	Симоныг тоосоо гүвсээр босож ирэхэд хэн нэгэн хүүхэд хашхирсан нь: 

	— Чи аав руугаа очиж гомдлоо гарга л даа! гэв. 

	Тэгэхэд л Симон бүх юм баларсныг мэджээ. Тэр хүүхдүүд өөрөөс нь илүү хүч чадалтай болохоор түүнийг зодчиход Симон ямар ч хариу хийж чадахгүйгээр барахгүй тэр хүүхэд аавгүй нь үнэн юм л даа. Бардам зантай Симон нулимсаа барихыг чармайсан боловч амьсгал давчдаад мэгшрэн уйлснаас бүх бие нь чичиргэнэв.

	Тэгтэл түүний дайснуудын бах тав ханаж, аймшигтай онгирсон зэрлэг хүмүүс шиг гар гараасаа барилцаад: 

	— Аавгүй жаал! Аавгүй жаал! гэж ая нийлүүлэн дуулж Симоныг тойрон бүжиглэцгээв.

	Симон уйлахад гэнэт зогслоо. Түүний уур хилэн бүр бадарчээ. Хөл дороо байсан чулуунуудыг хамж аваад тэдгээр тамлан зовоогчдын өөдөөс хамаг хүчээрээ хамаа намаагүй чулуу шидэж эхлэв. Хоёр гурав нь чулуунд дайрагдаж цохиулаад орилоон майлаан болж зугтлаа. Энэ үед Симон бүх хүүхдийг айлгамаар тийм хачин догшин дүртэй байв. Галзуу хүний бараа хармагц хуйлран зугтдаг нэгэн хэсэг бүлэг хүний нэг адил тэр аймхай жаалууд бут үсрэн гүйцгээв.

	Эцэггүй жаал ганцаараа хоцорч жаахан зогсож байснаа хээр тал руу гүйлээ. Яах билээ гэж бодоход нэг зүйл санаанд нь оржээ. Усанд живж үхье гэж шийдсэн аж.

	Гуйлга гуйж амьдардаг нэгэн ядуу хүн мөнгөгүй болоод долоо хоногийн өмнө усанд унаж үхсэн байжээ. Тэр хүний хүүрийг уснаас татан гаргаж байсныг Симон харжээ.

	Тэгэхэд тэр өрөвдмөөр, заваан, муухай санагддаг байсан өвгөний царай зүс нь цонхийж цайчихсан зэвүүн муухай болоогүй, урт сахал нь норж, нүд нь хараатай тайван байхыг үзээд Симон гайхжээ.

	— Энэ хүн өнгөрчээ гэж орчны хүмүүс ярилцахад:

	— Одоо санаа амарч дээ! гэж хэн нэгэн хүн нэмж хэлжээ. 

	Тэгээд тэр золгүй хүн мөнгөгүй байсан бол, Симон аавгүй учир бас л живж үхэхээр шийдсэн байна. Симон усны дэргэд тулж очоод хэрхэн урсаж байгааг нь харав. Загаснууд тунгалаг уснаа жирэлзэн наадаж, дээгүүрээ нисэж яваа ялааг цовхрон шүүрч байв. Жаал хүү уйлахаа болиод тэдгээр загасны арга залийг ажиглав. Гэтэл аянгын үеэр үе үе чимээ аниргүй болдог шиг хэсэг зуур нам гүм байснаа гэнэт салхи хөдөлж хуй босоод, мод нажигнуулан ганхуулаад алс тийш одно. «Над аав байхгүйгээс хойш би живж үхэх хэрэгтэй» гэсэн сүрхий шаналгаат бодол Симоны сэтгэлд бас л орж иржээ.

	Эргэн тойрон жигтэй дулаан, сайхан нарны илч өвс ногоог халааж, тунгалаг ус толь мэт гялалзана. Симон уйлж, бие нь сульдсан учир нозоорон, бүхнийг түр зуур мартаад ногоон дээр наранд ээж хэвтмээр санагджээ.

	Хөлийн нь дорхон жижигхэн ногоон мэлхий дэвхэрч явахыг Симон хараад түүнийг барих гэж оролдоно. Мэлхий булт үсрэн зайлна. Симон хойноос нь хөөцөлдөж, гурван удаа хий самардаж байж эцсийн бүлэгт хойд хөлөөс нь барьж аваад мэлхийг алдуулах гэж тэмүүлэхээр нь инээд алдав. Өнөөх мэлхий хөлөө атийлгаж байгаад гэнэт жийхэд саваа шиг татуу болчихсон байв. Тэгээд мэлхий алтан хүрээтэй дугариг нүдээ эргэлдүүлж, урд савраа гар мэт сарвалзуулав. Энэ нь тоонолжлон уясан нарийхан банз дээгүүр цэргүүдтэй хамт могойрон алхалж байдаг нэгэн тоглоомыг санагдуулжээ. Симон гэр орныхоо тухай, ээжийнхээ тухай бодоход маш гунигтай санагдаж, дахин уйлж гарлаа. Хамаг бие нь чичирсээр өвдөг дээрээ босоод, унтахын өмнөх шигээ залбирал уншиж эхлэв. Гэтэл цурхиран уйлсаар хоолой ам нь хахаж цацаад залбирлаа дуустал уншиж чадсангүй. Тэр хүү, гуниг зовлондоо автчихаад юу ч бодож саналгүй, юу ч үзэж харалгүй уйлсаар л байв.

	Гэнэт мөрөн дээр нь хүнд гар бууж:

	— Хүү минь, чи юунд ингэж гашуудаа вэ? гэх бүдүүн дуу гарлаа.

	Симон эргэж харвал өндөр нуруутай, бужгар хар үстэй, хар сахалтай, ажилчин хүн өөдөөс нь эелдэгхэн харж байв.

	— Тэд намайг зодсон... Намайг аавгүй... болохоор... аавгүй... гэж тэр хүү уйлагнан өгүүлэв.

	— Энэ чинь юу гэсэн үг вэ, хүн бүхэнд аав бий шүү дээ гэж өнөөх танихгүй хүн инээмсэглэн хэлэв.

	Симон зангирсан хоолойгоо арай ядан засаж:

	— Харин над... Надад... байхгүй! гэв.

	Сайх ажилчин хэдийгээр энэ нутагт саяхан нүүж ирсэн боловч Бланшоттын тухай аар саар юм дуулсан учир түүний хүүг таниад царай нь хувирчээ.

	— Хүү минь битгий уйл, тайвшир. Хоёулаа ээж дээр чинь очъё! Бид чиний... аавыг олно гэж тэр хүн хэлэв.

	Тэр том хүн жаал хүүгийн гараас хөтөлж явав. 

	Бланшотт бол тосгондоо хамгийн сайхан хүүхнүүдийн нэг гэж ярьцгаадаг болохоор түүнтэй танилцахаас татгалзахгүй байсан мань ажилчин инээмсэглэв. Тэр хүүхэн санаанд нь халти мөлт орж гараад байгаа ч байж юуны магад.

	Тэр хоёр аятайхан будчихсан жижигхэн цагаан байшингийн дэргэд хүрч очив.

	— За энэ байна! гэж жаал хүү хэлээд: — Ээж ээ! гэж хашхирав.

	Хаалгаар нэгэн эмэгтэй цухалзахад мөнөөхөн ажилчин инээмсэглэхээ болив. Энэ цагаан царайтай, гоолиг бүсгүй хааш яаш зан гаргавал таалахгүй гэж мань эр ойлгожээ.

	Тэр хүүхэн өөр нэгэн хүнд хууртагдсан энэ байшиндаа одоо аль нэг эр хүнийг оруулахыг хориглосон мэт ширүүн дүртэй зогсож байв. Мань ажилчин мэгдсэндээ малгайгаа нухачсаар аман дотроо бөвтнөсөн нь:

	— За, эзэгтэй минь, би голын тэнд төөрсөн хүүг тань авчирлаа гэв.

	Гэтэл Симон ээжийнхээ хүзүүгээр тэвэрч дахин уйлж гарлаа.

	— Үгүй, ээж ээ, би тэд нарыг зодохоор нь усанд живж үхэх гэсэн...! Тэд намайг аавгүй болохоор зодсон юм.

	Залуу эмэгтэйн царай час улайж, хамаг бие нь арзасхийгээд, хүүгээ биедээ наалдуулж тэврэхэд нүдний нь нулимс цийлгэнэж, хацрыг нь даган урсав.

	Өнөөх ажилчин хүн сандарч, яаж зайлахаа мэдэхгүй зогсож байтал Симон гэнэт дэргэд нь гүйж очоод:

	— Та миний аав болох хүсэлтэй юу? гэж асуулаа.

	Чимээ аниргүй болов. Бланшотт жигтэйхэн ичээд ганц ч үг дуугаралгүй хананд наалдан зүрхээ дарав. Харин өнөөх жаал хариу хэлэхгүй болохоор нь:

	— Хэрэв дургүй байвал чинь би бас явж живж үхнэ гэж дахин хэллээ.

	Ажилчин хүн энэ бүхнийг тоглоом тохуу болгож өнгөрөөхийг оролдон инээж:

	— За хаанаас даа, би зөвшөөрч байна гэж хэлэв.

	— Нэр чинь хэн гэдэг вэ? Хүн асуувал би юу гэж хэлэхээ мэдэх хэрэгтэй байна гэж жаал хүү асуув.

	— Филипп гэдэг гэж ажилчин хэлэв. Симон энэ нэрийг сайн тогтоож авах гэж хэсэг зуур дуугүй байснаа бүр санаа амарч гараа сунгаад: — За тэгвэл Филипп та миний аав боллоо шүү дээ! гэлээ.

	Ажилчин түүнийг өргөж хоёр хацрыг нь чанга гэгч үнсэж тавьчхаад том том алхалсаар яаран одов.

	Маргааш нь Симоныг сургууль дээрээ очиход эгдүүтэй шоолон инээлдэцгээж байв. Өнөө нэг жаал хаалганы тэнд зогсчхоод өчигдрийнхөө ярьдгийг ярих гээд байхаар Симон өөдөөс нь шидсэн чулуу шигээ ухасхийж:

	— Миний аавын нэр Филипп гэдэг дээ! гэв.

	Гал бүгд нь инээлдэж, 

	— Филипп ээ, за тэгээд цааш нь! Энэ чинь юун Филипп байдаг билээ. Чи тэр Филиппээ хаанаас авсан бэ? гэцгээнэ.

	Симон юу ч хэлсэнгүй. Зүрх нь цохилж тэдний өөдөөс зэвүүцэн харна. Бас л элэг доог болж, зодоо нүдээ хийхэд ойртов. Ашгүй багш гарч ирснээр аврагдаж. Симон ээж рүүгээ гүйлээ.

	Өндөр нуруутай ажилчин Филипп гурван сарын турш Бланшоттын гэрийн дэргэд олонтоо үзэгдэх болов. Заримдаа тэр хүүхнийг цонхныхоо дэргэд юм оёж суухад нь зориг гаргаж хэд арван үг солилцдог байв. Бланшотт асуусан юманд хувиршгүй төв байдлаар найртай хариу хэлдэг боловч огт тоглоом тохуу хийдэггүй, гэртээ ор гэж урьдаггүй байв. 

	Гагцхүү эрэгтэй хүн бүхний адил өөртөө итгэсхийсэн Филиппт л өөртэй нь ярилцаж байхдаа тэр хүүхний хацар туяаран ягаарах шиг санагддаг байжээ.

	Харин муу нэрийг хусваас эс арилна, сайн нэрийг хүсвээс эс олдоно гэгчээр Бланшотт хэдийгээр аймхай төлөв боловч түүний тухай хэдийн шивэр авир ярилцаж эхэлжээ.

	Симон шинэ аавдаа маш их хайртай бөгөөд Филиппийг ажлаа дуусмагц бараг орой бүр хамт зугаалдаг байв. Тэр хүү сургуульдаа шамдан явж, бусад хүүхдийн дооглож шоолохыг эс хайхран, тэдний хажуугаар бардам өнгөрдөг болжээ.

	Симоныг анх өдсөн өнөөх зүггүй жаал нэг өдөр хэлсэн нь:

	— Чи мөн айлджээ. Чамд Филипп гэдэг ямар ч аав байхгүй! гэв.

	— За яагаад тэр бил ээ? гэж Симон сандран асуув.

	Дурсгүй жаал гараа үрчин, өгүүлсэн нь, 

	— За яагаад гэвэл, хэрэв чи аавтай л юм бол тэр чинь чиний ээжийн нөхөр байх ёстой шүү дээ гэв.

	Тэр шударга дүгнэлтэд Симон бантсан боловч:

	— Ямар ч л гэсэн тэр чинь миний аав даа! гэж батлан хэлэв.

	— Тийм ч байж болно. Гэвч харин... Тэр хүн чиний жинхэнэ аав биш гэж жаал хүү битүүхэн инээмсэглэв.

	Бланшоттын хүү толгойгоо унжуулж, юм бодсоор дархан өвгөн Луазо гуайн дархны газар луу явлаа. Тэнд Филипп ажил хийдэг байжээ.

	Дархны газар нь хэсэг модон дотор нууц далд оршино. Дотор нь тас харанхуй. Гагцхүү том хөөргөний улаан дөл л, дөш дээр чих дөжиртөл цохилж байгаа таван дархныг тод гэгч гэрэлтүүлнэ. Тэд улайсгасан төмрөө ширтэн, ууртай гэгч давтсаар галын дөл дотор чөтгөр шулам мэт зогсоцгоох бөгөөд хүнд алхны нь цохилтын аясаар гүн санаашрал төрж байжээ.

	Симон, дархны газар сэмхэн гэтэж ороод найзынхаа цамцнаас аяархан чангаав. Филипп эргэж харав. Ажил зогсож, дархнууд тэр хүү рүү анхааралтай харцгаана. Гэтэл тэр ер биш чимээ аниргүйн дунд Симоны нарийхан дуу гарч:

	— Филипп ээ, таныг миний жинхэнэ аав биш гэж Мишадын хүү хэлж байна гэв.

	— За яагаад тэр бил ээ? гэж Филиппийг асуухад жаал хүү гэнэн томоогүй байдлаар:

	— Таныг миний ээжийн нөхөр биш болохоор тэгж байгаа юм гэв.

	Хэн ч инээж хөхөрсөнгүй. Филипп дөш дээр тавиастай байгаа алхны ишээс атгасан том гар дээр магнайгаараа тулаад юм бодон зогсож байв. Нөгөө дөрвөн нөхөд нь түүнээс нүд салгалгүй ширтэнэ. Гэтэл тэр томчуудын дотор зогсож байсан жаахан Симон сэтгэл түгшин хариу хүлээж байв. Тэгж байтал дархнуудын нэг нь бусдынхаа юу бодож байгааг илэрхийлэх мэт Филиппт хэлсэн нь:

	— Ер ямар ч л гэсэн Бланшотт бол дэглэмтэй, сайн хүүхэн дээ. Хэдийгээр гай зовлонд дайрагдсан боловч төв тохитой амьдарч байгаа юм. Тэр хүүхэд шударга сайн хүнд гайхалтай хань болж чадна, гэв. 

	— Энэ ч үнэн шүү гэж бусад нь нотлон өгүүлэв.

	Өнөөх ажилчин үргэлжлэн өгүүлсэн нь:

	— Хөл алдсан нь тэр хүүхний буруу гэж үү! Цаад хархүү нь түүнтэй сууна гэж ам шийдээ өгсөн юм гэгч нь билээ. Сайн хүүхэнд тиймэрхүү юм тохиолддогийг бид мэдэхгүй гэж үү дээ? гэв.

	— Энэ ч үнэн шүү! гэж бусад нь зэрэг зэрэг хэлэв.

	— Харин хөөрхий тэр хүүхэнд ганцаараа хүүхэд өсгөх нь хэчнээн хэцүү байсан бэ. Тэр цагаас хойш нулимсаа хэчнээн асгаруулсныг бурхан л мэднэ. Тэр хүүхэн дуган сүмд очихоос хаашаа ч явдаггүй юм.

	— Энэ ч бас үнэн гэж дархнууд батлан өгүүлцгээв.

	Гагцхүү хяс руу үлээж байгаа хөөргийн шуугих чимээ сонсогдоно. Филипп Симон руу гэнэт бөхийж:

	— Намайг орой очиж ярилцах гэнэ гэж ээждээ хэл гэв.

	Тэгээд жаал хүүг үүд рүү аяархан түлхээд дахин ажилдаа оров.

	Дөш дээр таван алх нэгэн зэрэг бууж байв. Сэтгэл нь сэргэж баяр баясгалантай, хүч чадалтай болсон сайх дархнууд шөнө болтол төмөр давтацгаав. Тэгэхэд баярын өдөр сүмийн хонх хангинахад бусад олонх хонхны дуу дарагддаг лугаа нэгэн адил Филиппийн алхны чимээ нь бусад алхны чимээг дарж, мөч тутамд чих дөжрөм чимээ гарган бууж байв. Филиппийн нүд бужигнасан очны дунд бахдалтайгаар гэрэлтэж байлаа.

	Филиппийг Бланшоттын хаалга цохиж байхад тэнгэрт од түгж гүйцсэн байжээ. Филипп сахлаа хусаж шинэ цамц, сэлбэсэн хүрэм өмсжээ. 

	Залуу эмэгтэй босгон дээрээ гарч ирээд түүнд гомдолтой хэлсэн нь:

	— Ноён Филипп гуай, ийм орой болсон хойно ирдэг чинь тусгүй байна даа.

	Филипп хариу хэлэх гэсэн боловч ичиж, ямар нэг юм бувтнав.

	— Би өөрийнхөө тухай үг яриа гаргахыг хүсдэггүй гэдгийг минь та ойлгох хэрэгтэй гэж мөнөөх эмэгтэй үргэлжлэн өгүүлэв.

	— Хэрэв та л миний эхнэр болохыг зөвшөөрөх юм бол бусад нь ямар хамаатай юм бэ? гэж Филипп гэнэт хэлэв.

	Хариу эс сонсогдовч бүрэг харанхуй тасалгааны дотор хэн нэгэн хүн унтаж байх шиг чимээ гарав. Филипп бушуухан дотогш оров. Орон дотроо хэвтэж байсан Симон үнсэлцэх чимээ ба дөнгөж дуулдах төдий хэлж байгаа эхийнхээ хэдэн үг сонсов. Дараа нь тэр жаалыг хүчтэй гар шүүрэн авч ханхар том цээжиндээ тэврээд:

	— “Миний аав Филипп Реми гэдэг хүн бий. Намайг хэн шоолсны чинь чихийг мушгина” гэж өнөөх нөхдөдөө хэлээрэй гэж хашхиран хэлж байгаа энэ хүн бол сайх найз нь байжээ.

	Маргааш нь сургууль дээр хүүхдүүд цугларах үеэр Симон хүү хичээл эхлэхийн өмнө суудлаасаа босоод царай нь цайвартаж, уруул нь чичиргэн хэлсэн нь:

	— Миний аав төмрийн дархан Филипп Реми гэдэг хүн бий. Намайг хэн шоолсны чинь чихийг тасална гэж байдаг шүү! гэв.

	Энэ удаа хэн ч инээсэнгүй. Төмрийн дархан Филипп Ремиг цөм таньдаг байжээ. 

	Энэ бол хүн бүхний бахархал төрүүлсэн тийм аав билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	
“БУУДАЛЦСАН НЬ  - Өгүүллэгүүдийн түүвэр” номын ӨМНӨХ ӨГҮҮЛЭЛ

	Ги де Мопассан бол Францын агуу их реалист үргэлжилсэн үгийн зохиолын мастер бөгөөд түүний нэр Францын үндэсний соёлын томоохон төлөөлөгчдийн эгнээнд ордог юм.

	Капитализмын хамаг муу муухайг маш хурцаар илрүүлэн тавьдаг учир хөрөнгөтний харгис хэвлэлүүд Мопассан руу «хөрөнгөтөн нийгмийг гүтгэн доромжлов» гэх буюу «ёс суртахууны» ариун «үндсийг буртаглав» гэж амьдралын нь турш ширүүн дайралт хийж зэмлэдэг байлаа.

	Мопассан Парисын коммуныг бут цохигдсоны дараах Гуравдугаар бүгд найрамдах улс хэмээгчийн харгислалын үед амьдарч, бүтээж байсан юм аа. Түүгээр ч барахгүй франко-пруссийн дайнд оролцож, Францын эрх баригч хүмүүс эх орныхоо хувь заяаг ойшоохгүй ард түмэн, эх орноосоо урваж пруссийн түрэмгийлэгчдийг ивээн, буун өгөх бодлого явуулж, Франц улс цэрэг дайны ялагдалд орсныг нүдээрээ үзсэн ажээ. Ийм учраас цэрэгт байх үе нь залуу зохиолчийн цаашдын үзэл сурталд ихээхэн нөлөөлж, эрхтэн дархтныг ширүүн шүүмжилж эх орны үзлээр нэвт шингэсэн зохиол бичих болов. 1877 оны 12 сарын 10-нд зохиолч Флоберт бичсэн захидалдаа «Энэ хэсэг мангуу тэнэг дээд ангийг устгахыг би шаардаж байна...» гэсэн байдаг.

	Лев Толстой Мопассаныг гал халуун зүрхтэй хүн гэж бичсэн нь жирийн хэрэг биш юм аа. Толстой, Мопассаны зохиолуудыг нийгмийн шударга биш явдлыг эсэргүүцсэн эсэргүүцэл гэж үздэг байлаа.

	Баруун европын бүх оронд түүний дотор Францад капитализм өөрийн хөгжлийн империалист шатад шилжихдээ хөрөнгөтний үзэл суртал гүн хямралд автагдсан билээ. Чухамхүү европын хөрөнгөтнүүдийн соёл ийнхүү унаж эхэлсэн үед Мопассаны бүтээл бий болсон юм. XVIII зууны II хагасаас эхлэн францын хөрөнгөтний утга зохиол Бальзак, Стендаль нарт өвөрмөц байсан амьдралын жинхэнэ гүнд орж, нийгмийн үзэгдлийн мөн чанар, нийгмийн зүй тогтоолыг ойлгох мөн чанараа алдаж эхэлсэн байна. Нийгмийн муу муухайг аймшиггүйгээр уудлан илрүүлэх Бальзакийн арга барилыг «шинжлэх ухааны үүднээс яг таг» бичих явдлаар солигдов. Гэтэл энэ явдал ганцхан Мопассанд л өөр байсан юм аа. Зөвхөн ганц Мопассан өмнөх үеийн томоохон реалистуудтай нягт холбоотой байж асуудлын мөн чанарыг илрүүлэх тэдний арга барилыг баримталж реалист уламжлалыг мөрдлөг болгосон байна. Зохиолч уран бүтээлийнхээ өчүүхэн богино амьдралдаа 300 гаруй өгүүллэг, зургаан роман, замын тэмдэглэлийн гурван ном, асар олон тооны хэвлэн нийтлэх өгүүлэл бичсэн юм.

	«Буудалцсан нь» хэмээх энэхүү түүвэрт Ги Де Мопассаны олон түмний сонирхон уншдаг өгүүллэг, туужаас шилж оруулсан билээ. Зохиолчийн өгүүллэгүүд хөрөнгөлөг нийгэмлэгийн муу муухайг уудлан илрүүлэхийн зэрэгцээгээр жирийн сайн санаат хүний эрхэм нандин эх оронч сэтгэлгээг харуулдаг. Ги Де Мопассан бол шүүмжлэлт реализмын уламжлалыг хөгжүүлэгч юм. Энэ түүвэрт, хүний сэтгэлийг догдлуулан хөдөлгөж, уяруулан чадах уран бичлэг, гүн гүнзгий утга бүхий «Пьеро», «Соваж эмгэн», «Буцаж ирсэн нь» гэх мэт арваад өгүүллэгүүд орсноос гадна «Үнхэлцэг» хэмээх гайхамшигт туужийг оруулсан юм.

	1880 оны 5-р сарын 15-нд Золя болон түүний нөхөд «Меданы Үдэшлэг» гэдэг түүвэр Парист гаргасанд урьд нэр нь огт гараагүй залуу зохиолч Мопассаны «Үнхэлцэг» хэмээх тууж орсон нь зохиолчийн нэрийг нийт даяар өргөмжилж алдар цуутай болгов. Францын их зохиолч Золя, Мопассаны «Үнхэлцгийг» эр зориг, уран хошин үг, энхрий сэтгэлээр бичигдсэн зохиолын дээж нь юм» гэж нэрлэсэн байдаг.

	Уул туужид хөрөнгөтнүүдийн «ёс дэглэм» хэмээн нэрлээд ёс суртахууныг эвдэж буйг гарамгай харуулна. Хөрөнгөтний ёс суртахуун бол тэдний хууль, шашны хамгаалалтад байдаг хамгийн үл бүтэх хуурамч, хар амиа хаацайлсан зүйл байдгийг ил тодоор зуржээ. Өөрсдийн бузар явдалд сэтгэл ханасан «дэглэмтэй хүмүүс гэгчид» ба тэдэнд доромжлогдон гутаж, Францын үндэсний сүлд дууллын аяд эхэр татан гиншиж буй хөөрхий эмэгтэй Үнхэлцгийн дуу, тэдний явж байгаа сүйх тэрэгний чихралтын дуу лугаа хослох нь туужийн хошин төгсгөл болох юм аа. 

	Мопассаны зохиолуудын шилдэг хэсэг нь ертөнцийн хамаг бузар булай, хорсол хүчирхийллийн эсрэг чиглэгдэж Францын ард түмний бахархал нь болж хүн төрөлхтний бүх тэргүүний соёлын хүртээл болдог билээ. Их зохиолч Золягийн хэлснээр Мопассан нь «Амьдралыг дуулсан хайрын агуу их дуугаараа» Францын ард түмэнд үүрд эрхэм хүний нэг байх ёстой.

	 

	Т. Содномдаржаа

	 


1962 оны хэвлэл “БУУДАЛЦСАН НЬ  - Өгүүллэгүүдийн түүвэр” номын ГАРЧИГ:

	ҮНХЭЛЦЭГ

	 

	СИМОНЫ ААВ

	 

	САНДАЛ СҮЛЖИГЧ БҮСГҮЙ

	 

	ПЬЕРО

	 

	ӨНӨӨХ ҮҮ!

	 

	БУУДАЛЦСАН НЬ

	 

	СОВАЖ ЭМГЭН

	 

	БУЦАЖ ИРСЭН НЬ

	 

	ТЭНҮҮЛЧ 

1962 оны хэвлэл “БУУДАЛЦСАН НЬ  - Өгүүллэгүүдийн түүвэр” номын Хэвлэн нийтлэлийн мэдээлэл:

	Ги Де Мопассан

	 

	БУУДАЛЦСАН НЬ

	(Өгүүллэгүүдийн түүвэр)

	 

	Орчуулсан Д. Лодойдамба

	Засан найруулсан Т. Содномдаржаа 

	 

	Техн. ред. Г. Ламжав

	Хянагч Гүрсэд

	 

	* * *

	 

	Хэвлэлтэд 1962 оны 4-р сарын 7-ны өдөр

	 

	Хэв. Хуудас 10. 

	 

	Хэвлэсэн тоо 5000. 

	 

	Цаасны хэмжээ 84X108 1/32 

	 

	Б— 11151. 

	Зах N° 285

	 

	* * *

	 

	Сүхбаатарын Нэрэмжит Хэвлэлийн Комбинат.

	Улаанбаатар Сүхбаатарын талбай, 2.

